http://www.berria.info/testua_ikusi.php?Saila=gaiak&Iturria=BERRIA&Data=2005-06-26&Produktua=BERRIA&Edizioa=00&Orria=026&Kont=931
2005-06-26                    807 hitz
miren dorronsoro - EPIC EGITASMOKO IKERTZAILEA 

«Minbizia gutxitzeko, janari lasterrean ez erortzen saiatu behar dugu, eta freskoak jaten» 

Hamabi urteko ikerketa egin dute Europan, EPIC egitasmoaren haritik, eta haragi gorriek eta prozesatuek hesteetako minbizia izateko arriskua asko handitzen dutela ondorioztatu dute. 

edu lartzanguren - DONOSTIA Haragi gorriek zein haragi prozesatuek koloneko eta ondesteko minbiziarekin lotura zuzena dutela aurkitu du Minbiziaren eta Elikaduraren Inguruko Europako Ikerketak (EPIC). Hamar herrialdetako 520.000 pertsonaren jarraipena egin dute hainbat urtez, tartean Euskal Herriko bi herrialdetako ia 16.000 boluntariorena. Gipuzkoan 8.417 lagun aztertu dituzte, eta Nafarroan 8.048. Miren Dorronsoro Gipuzkoako Osasun Publikoko zuzendariordea da, eta EPIC egitasmoko ikerketa zuzendu du herrialdean, Pilar Amiano eta Nerea Larrañaga zientzialariekin batera. Azterketa nola gauzatu den azaltzeaz gain, emaitzen interpretazioa egin du ikertzaileak. 

Nondik etorri zen dietak minbiziarekin lotura ote duen ikertzeko ideia? 

Osasunerako Mundu Erakundeak abiatu zuen ikerketa, Minbizia Ikertzeko Nazioarteko Agentziaren bidez. Europa osoan ikerketa egitea erabaki zuen, tartean Euskal Herrian. Duela 12 urte boluntarioak biltzen hasi ginen. Nik, aurretik, beste bi urte eman nituen gauzak prestatzen. Jendea lortzeko, odol emaileengana jo genuen. Zer-nolako elikadura zuten galdetu genien, eta beste ohituren inguruko informazioa eskatu: kirola egiten ote zuten, erretzen, alkohola edaten. Odola atera genien eta lagina gorde. Hori egin genuen 1991tik 1995era. 

Zergatik aukeratu zituzten Gipuzkoa eta Nafarroa? 

Minbiziaren erregistro zehatzak daudelako. Minbizi kasu guztiak jaso egiten dira legez. Izan ere, minbizirik izan gabeko jendearekin egin behar zen ikerketa, emaitzetan aldez aurreko joera edo alborapenik egon ez zedin. Odol emaileek bermea ematen ziguten, gaixorik egonda ezin delako emailerik izan. Gipuzkoako laginaren %75 odol emaileak dira, eta gainerakoak Hernani eta Lasarteko bestelako herritarrak. 

Hamar urte inguruko jarraipena egin zenuten. Zergatik horrenbeste urte? 

Infekzioek inkubazio-aldi motza izaten dute. Meningitisa eragiten duen mikrobioa eztarrian jarri eta 96 ordutan ez badu gaitza garatu, bertan desagertuko da, ziurrenera. Minbiziaren kasuan, ordea, latentzialdia askoz luzeagoa da, 20 urte igaro daitezke gaitza garatu arte. Ikerketak hasteko gutxienez lauzpabost urte pasatzea behar da. 

Haragi gorri edo haragi prozesatu txorizoa, saltxitxak asko jaten dituztenek koloneko eta ondestetako minbizia izateko %35eko arrisku handiagoa dutela ondorioztatu da. Harritu al zaituzte emaitzek? 

Espero genituen, nolabait ere, halako emaitzak, baina oso nabarmen geratu dira ikerketan. Haragia gorriek eta prozesatuek arriskua areagotzen dutela oso argi geratu da. Dena den, zehaztapen bat egin beharko genuke: litekeena da errurik handiena haragi prozesatuena izatea, hau da, haragi ketuena eta bestelakoena. Beste datu argi bat atera zen ikerketatik duela pare bat urte: koloneko minbiziaren eta zuntzaren arteko harremana. Zuntza jateak minbiziaren aurrean babestu egiten duela ikusi zen, are argiago, orduan. Gero eta zuntza gehiago jan, orduan eta babestuago zaudela erakutsi zuen ikerketak. 

Noraino daude lotuta elikadura eta minbizia? 

Uste denez, minbizi kasuen %30ek zerikusia dute janarekin. Horrek ez du esan nahi, edonola ere, kasu horietan elikadura dela erantzule bakarra. Janaren konposaketa beharrean, erantzuleak haren koipean disolbaturik dauden pestizidak izatea litekeena da. Baliteke hori izatea haragiaren kasua. 

Horrek esplikatuko luke ikerketan agertzen den beste datua, hau da, hegazti haragiak ez duela minbizia arriskua handitzen? 

Bai, izan ere, haragi zuriek koipe gutxiago daukate. Koipe gutxiago izanda, zuzenean gutxitzen dira koipeak garraiatzen dituen gai arriskutsuak. Badira beste hipotesi batzuk: haragia jaten denean hesteetan sortzen diren nitrosaminak izatea minbiziaren nolabaiteko erantzuleak, esaterako. Minbizia eragile askoko gaitza da, dena den, eta litekeena da nitrosaminek, pestizidek, zein norberaren genetikak zerikusia izatea. Hirugarren mekanismoa honakoa litzateke: haragia metabolizatzean sortzen diren gaiek mikrobio batzuk garatzea erraztea, eta horiek ere erantzukizun pixka bat izatea minbizian. Ziurrenera, mekanismo hauen nahasketa izango da, azkenean, erantzulea, joera genetikoak lagunduta, betiere. 

Zergatik gutxitzen du, orduan, zuntza jateak haragion arriskua? 

Litekeena da zuntzak hainbat gai garraiatzea kanpora, besteak beste, koipe asko, eta koipeak dituen produktu arriskutsuak. 

Zertan bereizten al dira Euskal Herriko emaitzak eta Europako beste herrialdeetakoak? 

Minbizi kasuen proportzioa antzekoa izan da hemen. Kontuan hartu behar da Ipar Polotik Mediterraniorantz jaitsi ahala minbiziaren intzidentzia gutxitzen dela berez. Bihotzetako gaitzekin, ordea, kontrakoa gertatzen da. Mediterraneo aldera, Espainian, Italian eta Grezian, kasu gutxiago izango dira, beraz. EPICek erakutsi duenez, Mediterraneoko dietak bizi itxaropena luzatzen du. 

Kantauriko dietak ere bai? 

Gurea Mediterraneoko dieta eraldatua da, azken finean. Mediterraneoko dietak ez du ez haragirik ez eta esnerik ere, eta ardo pixka bat dauka, teorian behintzat. Hemen haragi eta esne asko jaten da, baina fruta eta barazki asko ere bai. 

Emaitzak ikusita, esan al daiteke haragi gutxiago janda minbizi kasu gutxiago izango genituzkeela? 

Gauzak ez dira horren errazak. Alkohol kontsumoak minbizia izateko arriskua areagotzen du, baina ikerketan ageri denez, Europako laginotan alkohol gehien edaten dutenak ez dira Norvegiarrak, baizik eta Gipuzkoarrak. Edonola ere, gauza batzuk esan daitezke beldurrik gabe: fruta eta barazkiak jateari eutsi egin beharko genioke. Saiatu behar dugu janari lasterrean ez erortzen, eta produktu ahalik eta freskoenak jan beharko genituzke. Haragia neurrian jan behar dugu, baita haragi prozesatuak ere. Ni ez nintzateke harantzago joango, edonola ere. Garrantzitsua da produktuok kontrolatzea, baita pisua ere. Nik, adibidez, ez nioke inori esango haragi gorririk ez jateko. Neronek ere jaten dut. 

